
CANTO QUARTO








ARGOMENTO








Sbarca l’Eroe nell’isoa de Guanani,

Dove succede unn-a sublime scena,

Ma invixibile a-i eûggi di profani,

Ne-ô sacrifizio offerto da Marcena:

Poi coll’indizio e a guidda di Isolani,

I quaê abitavan quella tâera amena,

O parte pe scrovî, fin ch’ô no trêuve

Scito pe una colonia, tære nêuve.

Accompagnâ da freschi zeffiretti,

Che spunciavan i onde da l’Oriente,

Saluâ da graziosiscimi oxeletti,

Ch’ëan në isoe vixiñe do Ponente,

Pe-o gran Colombo e pe-i so socii eletti

L’arba ciù pûa, ciù bella e ciù ridente

A-a fin a spunta a rivelâ ô mistero

D’un mirabile incognito emisfero.

Un çê, che a primma luxe a coloriva

D’un celestin gentile e ben unio,

Un’atmosfera pûa, che d’uña viva

Gioia a l’accompagnava ogni respio,

Un mâ che comme un spegio ô traspariva

Di lontananza liscio, e gremenio

Vixin a-e nave e a tæra de pegoette

Che se scorrivan spesse e graziosette.

